
  25. juli 2016  

 

Inatsisartut suleriaasianni § 37 naapertorlugu matumuuna Naalakkersuisunut imaattunik 

apeqquteqaatinik saqqummiussivunga: 

 

Apeqqut: 

1. Suli kommuneqarpa, eqqakkaminnik pilersaarusiorsimanngitsunik?  

 

2. Pinngortitamut, Avatangiisinut Nukissiuuteqarnermullu Naalakkersuisoqarfik 2015-

imi kommunit eqqakkaminnik iliuusissamik ilitsersuutissaannik sanasimavoq, 

tamannami neriorsuutaareermat Naalakkersuisut eqqakkanik sanaartornikkut 

immikkuullarissumik pilersaarutaanni? 

 

3. Ilumoorpa, Naalakkersuisut inatsisartut inatsisiliaat atuutilermalli ukiut sisamat 

affarlu matumap siorna, suliluunniit nalunaarusiorsimanngitsut kommunini 

eqqakkanik pilersaarusiornermi malittarisassanik sanasimanngitsut, kiisalu 

kommuninut suli paasissutissaasinnaasunik malittarisassiorsimanngitsut eqqakkat 

qanoq nalunaarusiorlugillu pilersaarusiorsinnaasut? Tamannalu ilumoorpat: 

Naalakkersuisut qaqugu naatsorsuutigivaat nalunaarusiorsinaassallutik? 

 

 (Inatsisartuni ilaasortaq, Laura Tàunâjik, Siumut)  

  

Tunngavilersuutit:  

Januarip 12-ani 2012-mi inatsisitigut piumasaqaataalerpoq, kommunit maani Nunatsinniittut 

eqqakkanik pilersaarusiussasut. Piumasaqaat tamanna § 36, imm. 5-imi, Inatsisartut inatsisaannit 

pinngortitamik inatsimmi avatangiisinik upalungaarsimaffigineqarnissaa piumasaqaataavoq. 

 

Naalakkersuisut majimi 2015-imi eqqakkat pillugit sanaartukkanut pilersaarummik 

immikkuuffaarissumik saqqummersitsipput. Tassani atuarneqarsinnaavoq, kommunini sisamaasuni 

pingasut suli eqqakkanik pilersaanngitsut. Tamanna paasissallugu alianarpoq, nunatsinnimi 

eqqakkanik passussisinnaaneq maannangaaq ilisimaneqartariaqarpoq siumut alloriaqqissagutta. 

 

Taamaattoq atuarneqarsinnaavoq Pinngortitamik Avatanngiisinullu Naalakkersuisoqarfik ukioq 

2015 naatinnagu kommuninut eqqaavilerinermi pilersaarusionermi ilitsersuummik sananiartoq. 

Tamanna kommuninut ilimanarataarsinnaavoq ikiuutaasimassasoq, ingammik eqqakkanik suli 

pilersaarusiorsimanngippata.   

Taamaattoq ilitsersuutinik amigaateqarneq kommunit eqqakkaminnik pilersaarusiornissaannut 

taamaallaat ajoqutaasimanngilaq. Imaakkami, Naalakkersuisut suli nalunaarusiorsimanngippata 

kommuunini eqqakkanik passussinermi malittarisassanik amigartoorsimassapput, 

minnerunngitsumik kommunit eqqakkanik pilersaarutaasa imarisassaata allassimanissaat, 

piffissarititaasut aammalu qanoq iliuusissat pilersaarusiornermi piffissamik killigititaasut 

malittarisassallu naliginnaasut, kiisalu pilersaarutit kukkunersiukkamik malittarisassiuunnissaat. 

 

Malittarisassaasut taamaattut Naalakkersuisut pisussaaffigaat sanassallugit § 45, imm. 2, Inatsisartut 

inatsisaanni avatangiisinik illersuinissaq pineqarmat. Taamatuttaaq Naalakkersuisut § 45, imm. 3, 

naapertorlugu malittarisassiortussaapput, suut kommunini qulangersimaneqassanersut eqqakkanik 

pilersaarusiornermi. Kiisalu aamma Naalakkersuisut § 45, imm. 4, naapertorlugu 

malittarisassiortussaapput, kommunit eqqakkanik passusinermi pilersaarutaannut ilanngullugu 

paasissutissanik katersuisussaapput Naalakkersuisunullu nassiussorlugit. 

 

Malittarisassanik suli sanasoqarsimanngippat, taava isumaga naapertorlugu suliassaq 

alapernaannerullugu sukkanerusumik suliassaavoq. Kommunit eqqakkaminnik pilersaarutaat 

erniinnartumik naammassisariaqalerpaat, kommunillu suli taamaaliorsimanngisut 

ajoriffissaqartinngilagut, minnerunngitsumik Naalakkersuisut pisuullutik malittarisassanik 

inissiisimanngimmata.  

 


